
ANNOTATSIYA 
Mazkur maqolada Alisher Navoiyning davlat boshqaruvi hamda siyosiy hayotdagi o‘rni va 

diplomatik faoliyati tarixiy manbalar asosida tahlil qilinadi. Unda mutafakkirning temuriylar davri 
siyosiy jarayonlaridagi ishtiroki, Husayn Boyqaro bilan aloqalari, ichki siyosiy barqarorlikni 
ta’minlashdagi roli hamda Astrobod hokimligi davridagi boshqaruv tajribasi yoritilgan. 
Shuningdek, “Vaqfiya” asarida aks etgan davlat xizmatiga oid tamoyillar diplomatlik etikasi nuqtai 
nazaridan baholanadi. Tadqiqot natijasida Navoiy nafaqat adib, balki siyosatchi va mohir diplomat 
sifatida ham tarixda muhim o‘rin egallagani asoslab beriladi. 

Kalit so‘zlar: Alisher Navoiy, temuriylar davri, diplomatiya, davlat boshqaruvi, Husayn 
Boyqaro, siyosiy faoliyat, Vaqfiya, Astrobod. 

  
Фахриддин Ёрматов, 

РОЛЬ АЛИШЕРА НАВОИ В ГОСУДАРСТВЕННОМ УПРАВЛЕНИИ И ЕГО 

ДИПЛОМАТИЧЕСКИЕ ВЗГЛЯДЫ 
 

АННОТАЦИЯ 
В данной статье на основе исторических источников анализируется роль Алишера 

Навои в государственной и политической жизни, а также его дипломатическая деятельность. 
Рассматривается участие мыслителя в политических процессах эпохи Тимуридов, его 
взаимоотношения с Хусейном Байкарой, вклад в обеспечение внутренней стабильности 
государства и управленческий опыт в период правления в Астрабаде. Особое внимание 
уделяется принципам государственной службы, отражённым в произведении “Вакфия”, 
которые рассматриваются с точки зрения дипломатической этики. В результате 

исследования обосновывается значимость Навои не только как поэта, но и как политика и 
дипломата. 

Ключевые слова: Алишер Навои, эпоха Тимуридов, дипломатия, государственное 
управление, Хусейн Байкара, политическая деятельность, Вакфия, Астрабад. 

THE ROLE OF ALISHER NAVOI IN PUBLIC ADMINISTRATION AND HIS 

DIPLOMATIC VIEWS 
ABSTRACT 

This article analyzes Alisher Navoi’s role in state and political life as well as his diplomatic 
activity based on historical sources. It examines his participation in the political processes of the 
Timurid period, his relations with Husayn Bayqara, his contribution to ensuring internal stability, 
and his administrative experience as the governor of Astarabad. Particular attention is paid to the 
principles of public service reflected in the work “Waqfiya,” which are evaluated from the 
perspective of diplomatic ethics. The study concludes that Navoi should be regarded not only as a 
poet but also as a politician and skilled diplomat who played a significant role in history. 

Index Terms: Alisher Navoi, Timurid period, diplomacy, public administration, Husayn 
Bayqara, political activity, Waqfiya, Astarabad. 

  
1. Dolzarbligi. Sharq uyg‘onish davri deb e’tirof etiladigan temuriylar davri Markaziy 

Osiyo tarixida siyosiy, madaniy va ilmiy taraqqiyotning yuksalishi bilan ajralib turadi. Mazkur davr 
nafaqat davlat boshqaruvi tizimining rivojlanishi, balki adabiyot, san’at va ilm-fan taraqqiyoti bilan 
ham muhim ahamiyat kasb etadi. Shu tarixiy jarayonlarda yetishib chiqqan buyuk siymolardan biri 
Alisher Navoiy bo‘lib, u ko‘pincha adib va mutafakkir sifatida talqin etiladi. Biroq uning davlat 
siyosiy hayotidagi faol ishtiroki va diplomatik salohiyati ham alohida ilmiy tahlilni talab etadi. 

Alisher Navoiy temuriylar davlatining murakkab siyosiy muhitida yashab faoliyat yuritgan, 
saroy boshqaruvi, diplomatik munosabatlar hamda ijtimoiy barqarorlikni ta’minlash jarayonlarida 
bevosita qatnashgan shaxs sifatida ajralib turadi. U Husayn Boyqaro davrida davlat boshqaruvi 
tizimining muhim bo‘g‘inlarida faoliyat olib borib, hukmdorga siyosiy maslahatlar berish, ichki 
nizolarni murosaviy yo‘l bilan hal qilish, xalq noroziliklarini yumshatish kabi vazifalarda muhim 
rol o‘ynagan. Shu jihatdan Navoiy faoliyatini faqat badiiy meros doirasida emas, balki siyosiy va 
diplomatik faoliyat nuqtai nazaridan ham o‘rganish dolzarb hisoblanadi.Alisher Navoiy shaxsiyatini 
baholashda uni faqat adib yoki mutafakkir sifatida emas, balki yuksak diplomatik salohiyatga ega 
davlat arbobi sifatida ham ko‘rish zarur. Uning zamondoshlari tomonidan berilgan yuqori baholar 
bu fikrni tasdiqlaydi. Masalan, Zahiriddin Muhammad Bobur Navoiyni tengsiz shaxs sifatida 
ta’riflagan bo‘lsa, Davlatshoh uni insoniyat tarixida kamdan-kam uchraydigan buyuk siymo sifatida 
e’tirof etgan. Bunday baholar Navoiyning shaxsiy fazilatlari – dono fikrlilik, murosaga chaqira 
olish, siyosiy vaziyatni teran anglash kabi diplomatga xos sifatlar bilan bog‘liq ekanini ko‘rsatadi. 

2. Metodlar va o’rganilganlik darajasi. Navoiy temuriylar davri diplomatik tajribasini 
chuqur o‘zlashtirgan holda, undan avvalgi davlat boshqaruvi an’analari va siyosiy-huquqiy 
qoidalarini ham yaxshi bilgan. Shu sababli uning faoliyatini mamlakat siyosiy-ijtimoiy hayotidan 
ajratib ko‘rib bo‘lmaydi. Tadqiqotlar shuni ko‘rsatadiki, u ijoddan tashqari davlat boshqaruvi 
jarayonlarida ham faol ishtirok etib, diplomatik masalalarni hal etishda muhim rol o‘ynagan. 
Tarixchi V.V.Bartoldning qayd etishicha, ayrim olimlarning Navoiyning hayoti siyosiy jihatdan 
sokin kechgan degan fikrlariga zid ravishda, u o‘z davri siyosiy voqealarining markazida turgan, 
saroy nizolari va siyosiy kurashlar ta’sirini boshdan kechirgan shaxs edi [1. 33-b]. Bu esa, 

Navoiyning davlat hayotidagi faol ishtirokini tasdiqlaydi. Sulton Husayn Boyqaroning uni 
“mamlakat ustuni” deb ta’riflashi ham uning siyosiy mavqeini ko‘rsatadi. 

Navoiy davlat barqarorligi va madaniy taraqqiyot uchun adolatli boshqaruv zarurligiga 
ishongan hamda Husayn Boyqaroni qo‘llab-quvvatlab, uning siyosiy faoliyatiga maslahatchi 
sifatida xizmat qilgan. Samarqand davridagi voqealardan biri – asirlarning qatl etilishining oldini 
olishga qaratilgan harakati – uning murosaga asoslangan diplomatik yondashuvini yaqqol namoyish 
etadi. Shu kabi boshqa voqealarda ham u topqirlik va oqilona choralar orqali insonlar hayotini 
saqlab qolishga erishgan. Shuningdek, Navoiyning Boyqaro bilan olib borgan maxfiy yozishmalari 
ham uning siyosiy jarayonlarga bevosita ta’sir ko‘rsatganini ko‘rsatadi. U hukmdorni ruhlantirib, 
strategik maslahatlar berib turgan, bu esa Boyqaroning hokimiyatni mustahkamlashida muhim omil 
bo‘lgan. Tadqiqotchilar fikriga ko‘ra, Navoiy saroyga o‘z tashabbusi bilan emas, balki 
hukmdorning qat’iy taklifi bilan kelgan va shu tariqa davlat boshqaruvi tizimiga jalb etilgan [12. 
43-b]. 

Alisher Navoiyning davlat boshqaruvidagi o‘rni va diplomatik faoliyatini yoritishda eng 
muhim manbalardan biri – “Vaqfiya” hisoblanadi. Ushbu asarda Husayn Boyqaro davridagi davlat 
tizimi, Navoiyning boshqaruvdagi roli, tarjimayi holiga oid ayrim jihatlar hamda ijtimoiy-siyosiy va 
axloqiy qarashlari keng aks etganligi sababli, navoiyshunoslikda u nasriy merosning yirik amunasi 
va avtobiografik manba sifatida baholanadi [2. 26-b]. 

“Vaqfiya”dagi ma’lumotlar Navoiyning saroy xizmatiga kelishi masalasini ham izohlaydi: 
unda Boyqaroning donishmand maslahatchi sifatida Navoiyga ehtiyoji yuqori bo‘lgani va shoirning 
Hirotga maxsus yorliq-maktub orqali chaqirilgani qayd etiladi. Shunday qilib, Navoiyning 
saroydagi mavqei tasodifiy emas, balki siyosiy zarurat va davlat manfaatlari bilan bog‘liq bo‘lgan. 
Navoiyning o‘zi ham ushbu vazifalarga intilmaganini, aksincha, o‘zini bunday mas’uliyatli ishlarga 
“noloyiq” deb bilganini ta’kidlaydi. Bu holat uning kamtarligi, mansabparastlikdan yiroqligi va 
vazifaga burch sifatida yondashganini ko‘rsatadi; bu esa diplomat shaxsida uchraydigan muhim 
fazilatlardan biridir [3. 123-b]. Saroyga kelgach, Navoiy davlat xizmatini sidqidildan ado etganini, 
imkoniyati doirasida to‘liq mulozamat va jonkuyarlik bilan ishlaganini qayd etadi. Boyqaro esa 
Navoiyga mas’ul mansab yuklar ekan, uni hokimiyatni mustahkamlash, mamlakatda osoyishtalikni 
ta’minlash hamda muammolarni oqilona hal etishda eng ishonchli tayanch sifatida ko‘rgan.  

3. Tadqiqot natijalari. Manbalarda Navoiyning diplomatik va siyosiy salohiyatini 
ko‘rsatuvchi bir qator voqealar keltiriladi. Jumladan, 1470-yilda Yodgor Mirzo Astrobodda Husayn 
Boyqaroga qarshi qo‘zg‘olon ko‘tarib, Hirotni egallagan sharoitda Navoiy vaziyatni tez tahlil qilib, 
keskin chorani – tungi hujum orqali saroyni qaytarib olish yo‘lini taklif qiladi; natijada qo‘zg‘olon 
bostiriladi. Bu holat Navoiyning qat’iyat, tezkorlik va strategik qaror qabul qilish qobiliyatini 
ko‘rsatadi. Keyingi bosqichda Boyqaro Navoiyni 1472-yil fevralida “Amiri kabir” unvoni bilan 
bosh vazirlikka tayinlaydi [10. 108-b]. Navoiy yangi lavozimda avvalo mamlakatda tinchlik va 
osoyishtalikni ta’minlashni ustuvor vazifa sifatida belgilaydi. Uning faoliyatida muammolarni kuch 
bilan emas, balki huquqiy-siyosiy va murosaviy yo‘l bilan hal qilish tamoyili kuchli ekani ko‘rinadi. 
Bunga misol sifatida Hirotdagi xalq noroziligi bilan bog‘liq vaziyat keltiriladi: Navoiy qo‘zg‘olonni 
bostirishda zo‘ravonlikni emas, hukmdor farmoni orqali adolatni tiklashni maqsad qiladi, farmonni 
jamoat oldida e’lon qildiradi va shu tariqa vaziyatni yumshatadi. Mazkur holat Navoiyning siyosiy 
barqarorlikni saqlashda “diplomatik yo‘l”ni tanlaganini ko‘rsatadi [5. 89-b].  

Navoiyning 1487-yilda Astrobodga hokim etib tayinlanishi manbada turlicha izohlanadi: 
ayrimlar buni “surgun” deb talqin qilgan bo‘lsa, boshqa qarashlarda bu qaror strategik hududda 
osoyishtalikni mustahkamlash va saroydagi tarafkashlikni yumshatish zarurati bilan izohlanadi. 
Astrobodning tayanch shahar sifatida faqat eng ishonchli shaxsga topshirilishi ham bu tayinlovning 
siyosiy ahamiyatini kuchaytiradi. Manbaga ko‘ra, Astrobodda Navoiyning boshqaruvi natijasida 
qo‘shni hududlar bilan munosabatlar yumshaydi: Mozandaron va Jurjon hokimlarining ixtiyoriy 
tobeligi, shuningdek, Turkman hukmdori Ya’qubbekning tabrigi va sovg‘alari tilga olinadi. Bu esa, 
Navoiyning shaxsiy obro‘si va siyosiy-diplomatik ta’siri faqat saroy doirasida emas, mintaqaviy 
munosabatlar darajasida ham namoyon bo‘lganini ko‘rsatadi [3. 231-b]. 

“Vaqfiya”da Navoiy davlat xizmatidagi shaxs amal qilishi lozim bo‘lgan yetti tamoyilni 
sanab o‘tadi. Ular nasihat va yo‘l-yo‘riq shaklida berilgan bo‘lib, amalda davlat xizmatchisi (va 
diplomat) uchun axloqiy-me’yoriy “kodeks” vazifasini o‘tashi mumkin: sadoqat, sir saqlash, 
ta’magirlikdan yiroq bo‘lish, adolatni qo‘llab-quvvatlash, mazlumni himoya qilish, manfaat 
kutmasdan xizmat qilish kabi g‘oyalar shu tamoyillarning umumiy mazmunini tashkil etadi [4. 55 – 
57-b]. 

Yuqoridagi tahlillar shuni ko‘rsatadiki, Alisher Navoiy davlat boshqaruvi tizimida nafaqat 
madaniy-ma’rifiy arbob, balki faol siyosatchi va diplomatik qarorlar qabul qilishda muhim o‘rin 
tutgan shaxs sifatida namoyon bo‘ladi. Uning davlat siyosiy hayotidagi ishtiroki bir qator tarixiy 
voqealar orqali yaqqol ko‘rinadi. 

Avvalo, u Husayn Boyqaro hokimiyatining mustahkamlanishida maslahatchi sifatida faol 
qatnashgan, hukmdorga yo‘llagan maktublari va tavsiyalari orqali siyosiy qarorlar qabul qilinishiga 
ta’sir ko‘rsatgan. Masalan, Boyqaroning taxt uchun kurash davrida Navoiyning ruhiy va siyosiy 
qo‘llab-quvvatlashi hukmdorning g‘alabasiga xizmat qilgan muhim omillardan biri sifatida 
baholanadi [13. 98-b]. Davlat ichki barqarorligini ta’minlashda ham Navoiy muhim rol o‘ynagan. 
Hirotda soliqlar sabab yuzaga kelgan xalq noroziligini kuch ishlatmasdan hal etish, shoh farmonini 
e’lon qildirib qo‘zg‘olonchilarni tinchlantirishi uning murosaviy diplomatik yondashuvini 
ko‘rsatadi. Bu holat davlat boshqaruvida siyosiy donolik va ijtimoiy muvozanatni saqlash 
qobiliyatining yorqin namunasidir. Shuningdek, saroy ichki nizolari va shahzodalar o‘rtasidagi 
ziddiyatlarni yumshatish ham ko‘pincha Navoiyning zimmasiga yuklangan. U turli siyosiy qarama-
qarshiliklarni kelishuv orqali hal qilishga intilib, qon to‘kilishining oldini olishga erishgan. Bu jihat 
uning siyosiy murosachilik va vositachilik faoliyatini ko‘rsatadi [5]. 

Navoiyning Astrobod hokimi sifatidagi faoliyati ham davlat siyosiy hayotidagi o‘rnini 
mustahkamlaydi. U yerda qisqa muddat ichida ijtimoiy-iqtisodiy barqarorlikni yo‘lga qo‘yishi, 
qo‘shni hududlar bilan aloqalarni yaxshilashi va savdo faoliyatini rivojlantirishi uning boshqaruv 
salohiyatini namoyon etadi. Bundan tashqari, Navoiyning davlat xizmatidagi axloqiy tamoyillari – 
adolatni himoya qilish, ta’magirlikdan yiroq bo‘lish, mazlumlarga yordam berish – siyosiy 
faoliyatining asosiy mezonlari bo‘lib xizmat qilgan. Bu tamoyillar uning boshqaruv uslubini 
insonparvarlik va ijtimoiy mas’uliyat bilan uyg‘unlashtirganini ko‘rsatadi [14. 102-b]. 

4. Xulosa. Buyuk va zakovatli bobokalonimiz Alisher Navoiyning davlat siyosiy hayotidagi 
o‘rni ko‘p qirrali bo‘lib, u hukmdor maslahatchisi, boshqaruv amaldori, vositachi diplomat va 
ijtimoiy barqarorlikni ta’minlovchi arbob sifatida tarixda muhim iz qoldirgan. Uning faoliyati 
temuriylar davrida siyosiy barqarorlikni saqlash, madaniy rivoj uchun sharoit yaratish va adolatli 
boshqaruv tamoyillarini mustahkamlashga xizmat qilganini ko‘rsatadi. 

